Xcarta Apostol Pablo huantu
tzoknikolh Colosenses

XATAPAJMUJUN TACHIHUIN:

Yuma carta huantu apostol Pablo tzoknikolh
huanti xlipahuankgy Cristo, chu xuilakg c-
xacachiquin Colosas, na acxnitiya tzoknit acxni
titzoknikolh mactum litum =Xxcarta huantu
timacanikolh filipenses, sampi na antiya
tzoknitanchd acxni xtanuma c-pulachin (4:18).

Yuma xtatzokni Pablo litakalhchihuinankoy
colosenses pi ni cacanajlakolh  huantu
lichihuinankoy yama aksaninanin
makalhtahuakananin judios huanti xuankoy
pi yama huanti lipahuankoy Cristo, pala
xlicana xlakmaxtuputunkoy xlistacnacan na
xlacasquinca natililatamakoy xlipacs limapaksin
huantu makan quilhtamacu xlaccaxuilikonit
judios. Huampi Pablo lacatancs maluloka pi
xman hua Cristo huanti mastay laktaxtut, chu
huanti lipahuan ni xlacasquinca naputzay tanu
tu nalipahudn, usu pala aktum limapaksin
huantu namakantaxtly sampi Cristo huanti
pacs makantaxtinit huantu quin ni lay
makantaxtiyahu laquimpi tlan nalaktaxtuyahu.

Pablo na lichihuindn yumd c-likalhtahuaka
lantla xlipacs huanti lipahuankoy, xlacan
litaxtukoy pi xtachund aya tanikonit Cristo,
chu na lacxtum talakastakuanankolh calinin
caj xpalacata cumu canajlakgy pi xtachuna
lantla Dios kalhiy tlanca litlihuaka, chu

malakastakuanilh Cristo calinin, pus na kalhiy
litlihuaka namaxquikoy yama sasti latamat
huantu xlacasquinca nakalhikoy laquimpi tlan
akstitum nalatamakoy c-xlacatin xtachuna lantla
lacasquin.

1 Quit Pablo huanti Dios quilacsacnit
laquimpi naclitaxtuy xapostol, usu xtalakachan
Jesucristo, xahua quintalacan Timoteo huanti
cmacanitzokma yuma carta. 2 Ccatzokniman
yuma carta xlipacs huixin xlakskatan Dios huanti
lipahuanatit Cristo, chu huilatit c-xacachiquin
Colosas. Clacasquin pi Quintlatican Dios xataxajni
cacamaxquin xtalakalhaman, chu tlan latamat.

Pablo paxcatcatziniy Dios xpalacatacan
3 Ankalhin acxni ccapalacasquindn c-
quioracioncan cmaxquiyahu paxcatcatzinit

Dios huacha xtlat Quimpuchinacan
Jesucristo. 4 Hud clipaxcatcatziniyahu
sampi quincalitakalhchihuinancanitan

lantla akstitum lipahuanatit Cristo Jesus,
chu lantla na paxquikoyatit xlipacs huanti
tapaksinikoy Dios xtachunad lantla huixin. 5 Hua
lipaxquikoyatit sampi takalhkalhipakdtit huantu
calikalhipacampitit c-akapun. Huixin tlan mi-
lacan tlahuatit yuma huantu nacamaxquicanatit
acxni tuncan tzucutit lipahuanatit yama
xtaluloktat, chu lipaxuhu xtachihuin huantu
mastay laktaxtut. 6 Hua yumd xalipaxuhu
tamacatzinin lantla tlan naakaputaxtuyatit
huantu aya calitakalhchihuinancanitantit,
xlicana lacaxtum takahuanima, chu aya

tlahuama  xtascujut c-xlicatlanca antani
chan, chund lantla tzuculh tasiyuy xtascujut
acxni  huixin  huacu lipahudntit yuma
xtachihuin Dios huantu lichihuindn tlanca
xtalakalhaman lantla caj lipaxcatcatzinit
quincalilakmaxtuputundn, chu canajlatit pi
taluloktat yuma xaakstitum tapaxquit huantu
xl4d mastay. 7 Sampi yuma tlan talacapastacni
hua pulana calitakalhchihuindn quintalacan
Epafras huanti luhua cpaxquiyahu lantla
lacxtum quincataliscujnitdn xtachihuin Dios.
8 Pi huatiya Epafras quincalitakalhchihuindn
lantla camapuhuaniman Espiritu Santo laquimpi
napaxquikoyatit catihua.

9 Chu na chund quin, hasta acxni quin
ccatzihu lantla lapatit ni cmakaxtakahu
ankalhin ccapalacasquindn c-quioracioncdn,
csquinihu Dios pi lihuana nacamacatziniyan

Xtalacapastacni, chu nacamaxquiyan
liskalala laquimpi pacs naakataksatit huantu
nacamacatziniyan Espiritu Santo. 10 Na

ccapalacasquinan pi tlan akstitum nalatapayatit
chund lantla <xlilatamatcan huanti xlicana
tapaksinikoy Quimpuchinacan, chu hua ankalhin
natzaksayatit huantu xla lakatiy natlahuayatit,
chu quitaxtuy pi namastayatit mintahuacatcan c-
milatamatcan, sampi xman hua natlahuayatit
huantu lacuan tatlahu, chu atzinu lihuana
nalakapasatit xtalacapastacni Dios. 11 Quin
na csquiniyahu pi cumu xId kalhiy tlanca
xlitlihuaka, cacamaxquin tu x1a kalhiy laquimpi
tlan napaxuhuanalipinatit, chu natayaniyatit
masqui ta nacalakchindn sampi laktlihuakan

huixin c-mintacanajlacan, 12 chu laquimpi
lipaxuhu napaxcatcatziniydatit Quintlatican Dios
sampi hud lakpalinit milatamatcan laquimpi
tlan namaklhtinanapitit yama lipaxuhu latamat
antani pacs xkakdnat huantu malacnunikonit
namaxquikoy xlipacs huanti lacsackonit.
13 Xlicana pi Dios quincalakmaxtin c-xmacan ti
malandn cxlatamatcan huanti paklhtuta latamat,
chu antd quincahuilin c-xmacdn xatapaxquin
Xcam Jesucristo laquimpi hud namalanan c-
quilatamatcdn. 14 Huacha ti likalhiyahu laktaxtut
chu xmatzankananica quintalakalhin.

Acxni  Cristo nilh caj quimpalacatacdn
quincamalacatzuhuin Dios

15 Cumu Dios ni pala chatum ti aucxilha lantla
xl4, hua Cristo minit masiyuy lantla luhua
xtayat. Xla litaxtuy xtachuna lantla xapuxcu
Xkahuasa Dios huanti tamapaksiy pacs lantla
tu anan sampi xla ankalhina xlama masqui
hasta acxni ni naj td xandn xtamalacatzuquin.
16 Pacs lantla tu andn catiyatna, xahua c-
akapun, xlad pacs maktlahuanit, chund huantu
tasiyuy, xahua huantu ni tasiyuy, na chuna
huantu lamakoé catuhua maktakalhnanin
huanti masqui ni tasiyukoy mapaksinankoy,
chu kalhikgy tlanca litlihuaka laquimpi
namalanankoy caunin; xld pacs maktlahuanit
laquimpi hua nalakchankoy, chu namapaksikoy.
17 Cristo ucxlata xlama hasta acxni ni naj tu
xamalacatzuquiy Dios, chu huantu chiyd anan,
hud chunacu lianantilhay caj xpalacata cumu
chund xla lacasquinit. 18 Quin huanti aya

lipahuanitahu Cristo litaxtuyahu xtachuna
la xmacni chatuma chixcu, chu hua litaxtuy
quiakxekacan, sampi xld quincapuxcuniman,
chu quincamaxquiman latdmat. Chumpi xla
huanti ankalhin quincapulaniman, hua xakasiya
lakastakudnalh  calinin laquimpi stalanca
nalicatziyahu pi hud xlicana kalhiy tlanca
xlacatzucut. 19 Sampi chund lacdsquilh Dios pi
pacs huantu kalhiy lantla xliDios, chu tlanca
xlacatzucut, xahua tlanca xlitlihuaka, anta
stalanca natasiyuy c-xlatamat Cristo. 20 Chu
na lacasquilh Dios pi hua Cristo namalaksputuy
huantu xlaklakalhinit tatancsni c-xlakstipan
Dios, chu xlipacs huantu anan c-xlicatlanca
catiyatna, chu hasta masqui c-akapun. Xlicana
pi caj xpalacata xkalhni Cristo huantu stajmakalh
acxni nilh c-cruz, hua chu litahui tapaxuhuan
laquimpi tachixcuhuitat masqui tlahuakonit
talakalhin tlan chu nalaktalacatzuhuikoy Dios,
chu nialh napecuanikoy.

21 Xalipulana, huixin caj  xpalacata
huantu lixcajnit talakalhin  xtlahuayatit,
c-mintapuhuancan Xquitaxtuyatit pi

xtalamakasitziyatit Dios, chu na xlitaxtuyatit
pi ni xtapaksiniyatit, chu makat xlapanitit
lantla xaktzankatayanitdntit. 22 Huampi hud
chu Dios aya lipaxuhu camalacatzuhuinitan
caj xpalacata cumu hua Cristo lhuhua huantu
patilh c-xmacni acxni nilh quimpalacatacan
c-Cruz. Hua chuna litldhualh laquimpi
tlan nalaktalacatzuhuiyahu Dios xtachuna
lampala nialh td lenahu quintalakalhincan
tu  naquincamakstuntlahuayan c-xlacatin.

23 Huampi laquimpi chund naquitaxtuy tala-
casquin pi chunatiya akstitum nalipahuanatit,
chu niucxni tilitamakaxtakatit pala tu
nacamalactlahuiniyan lantla canajlayatit huantu
camalacnunicanitantit acxni lipahuantit yama
lipaxuhu tachihuin huantu mastay laktaxtut
acxni calitakalhchihuinancantit. Huatiya
yuma tachihuin huantu liakchihuinamaca
lantla xlicatlanca, chu quit Pablo na hua
cliakchihuinantlahudn.

Pablo lipaxuhu liscujkoy huanti lipahuankoy
Jestus

24 Luhua cana clipaxuhuay huantu quilakchan
tapatin caj xpalacata ccaliscujan huixin
huanti lipahuanatit Cristo, sampi ccatziy pi
chund climakatzima c-quimacni huatiya yama
xtapatin Cristo huantu lipatilh xpalacatacan
kamputum canajlanin, huacha ti lantla
xkamputumcan litalacastuckoy xtachuna
aktuminica xmacni. 25 Dios quililacsacnit pi
naclitaxtuy cscujni laquimpi tlan naccaliscujan
huixin huanti lipahuanatit Cristo, chu huantu
tlan, chu xatakatzin naccalimaakataksniyan
xtachihuin. 26 Yuma xtalacapastacni lantla
naquincalakmaxtuyan hasta xamakan
quilhtamacu aya tzek xlilhcahuilinit lantla
natlahuay masqui ni naj ti xmacatzinikoy
tachixcuhuitat lantla luhua nakantaxtuy, huampi
hua chu lacasquin pi lihuana nacatziyatit xlipacs
huixin huanti lipahuanatit, chu macamaxquitit
milatamatcan. 27 Huampi masqui xapulana tzek
xuilinit yama lipaxuhu xtalacapastacni lantla

xlilhcanit nacalakmaxtuydn huixin huanti ni
judios, hua chu camalakapasniputunan laquimpi
tlan naakataksatit lantla xlitlanca licacni huantu
camalacnuniyan. Sampi xlicana licacni tama
pi caj xpalacata cumu hud chud tahuanitantit
Cristo huixin tlan lipaxuhu kalhkalhitiyatit
miakaputaxtutcan.

28 Hud xpalacata quin tancs cliakchihuinamahu
xtachihuin Cristo, chu cmasiyuyahu hasta
antani macalay quintastacatcan, lantla lacasquin
akstitum nalatamakoy huanti lipahuankonit,
laquimpi acxni naccalichanan c-xlacatin
Dios, ccamacamastaputunkoyan lantla ti pacs
catziyatit tu milicatzitcan xpalacata Cristo. 29 Chu
laquimpi tlan nacmakantaxtiy quintascujut luhua
fuerza clitlahuaniy xlipacs quilitlihuaka lantla
Cristo quimaxquiy yama licacni xlitlihuaka tu
kalhiy.

2

1 Quit clacasquin pi nacatziydtit lantla lipecua
clacapastaca tu nactlahuay mimpalacatacdn,
xlipacs huixin xala c-Colosas, na chuna
xlipacs huanti lipahuankoy Cristo lacatzu c-
Laodicea, chu hasta makapitzin huanti ni
aquiucxilhkoy, chu ni quilakapaskoy. 2 Csquiniy
litldn Dios pi la huixin, cumu la xlipacs huanti
lipahuankoy Jesus, chunatiya caakpuhuantitit
c-minacucan, na chunatiyd calapaxquitit,
cakalhitit xatlan talacapastacni laquimpi
lihuana naakataksatit xlipacs huantu xamakan
quilhtamacu tzek xuilinitanchd xtalacapastacni,
masqui xla aya chunatiyd xlilhcahuilinit pi

hua Cristo tlan namalakapasnindn. 3 Sampi c-
xlatamat Cristo stalanca tasiyuy lantla tlanca
xlicacni xtastacat, chu tlanca xtalacapastacni
Dios sampi hua macamaxquikonit. 4 Hua
xpalacata chund ccalihuanimdn laquimpi niti
nacaliakskahuimiyan acxni pala td ya tachihuin
nacahuanicandtit. > Pus masquilantla chu ni anta
ccatahuilachan xachatuminica, cacatzitit pi anta
catalamachdan ccalacapastaclacanan, xahuachi
quit luhua cana clipaxuhuay pi huixin akstitum
lapatit, chu chunatiyd tancs lipahuanatit Cristo.

Dios quincamaxquinitdn xasasti quilatamatcdn

6 Cumu  huixin matlanitit Jesucristo
nacalakmaxtuyan, chu Mimpuchinacan nahudn,
pus na chund chu niucxnicu caakxtakmakdantit
huata akstitum calipahuantit. 7 Lihuana
calichipaxndantit mintacanajlacan xtachunad lantla
aktum quihui lihuana lichipaxnan xtankaxeka,
xlipacs minacucan calipahuantit xtachuna
lantla calitakalhchihuinancantit, chu ankalhin
capaxcatcatzinitit Dios huantu tlahuama c-
milatamatcan.

8 Luhua cuintaj cacatlahuacantit pi niti
nacaliakskahuimiyan huantu ni kalhiy
xtaluloktat tachihuin, masqui lacuan, chu
lakskalalan takaxmata, sampi tama huanti
chund likalhchihuinamakg ni anta quilhtimakg c-
xtalacapastacni Cristo, huata hua lichihuinankoy
huantu mintilhanitancha xtasmanincan, chu
caj xachunata xtalacapastacnican huanti luhua
akchipanamputun unu catuxdhuat.

9 Sampi xlipacs hua lantla Dios xliDios,
chu lantla kalhiy tlanca xlitlihuaka, chu
xtalacapastacni, stalanca tasiyuy c-xlatamat
Cristo. 10 Chu Dios lama c-milatamatcan caj
xpalacata cumu hud lipahuandtit Cristo, chu
macxtum tahuanitantit, sampi hua puxcunanikoy
xlipacslantla cha ti mapaksinanin espiritus huanti
masquini tasiyukoy malanankoy catuxdhuat, chu
c-akapun. 1 Chu na chuna litum caj xpalacata
lipahuanatit Cristo huixin lakmakantit pacs
lantla tu nitlan xtatlahuaputu huantu xkalhiyatit
mintayatcdn, huampi hua yuma ni anta tasiyuy
c-mimacnicdn lantla puhuankoy makapitzin
judios huanti chucunica actzu xtiyatlihua
acxni circuncidartlahuakoy cskatacan, huampi
mimpalacatacan xtachund quitaxtuy pi c-
minacucan xtachunda chucumakanicanitantit
pacs tu nitlan laquimpi chund namasiyuyatit
c-milatamatcdn pi hua chy aktum tanuy,
chu akstitum latamat nalilatapayatit chuna
lantla lacasquin Cristo. 12 Hasta acxni huixin
takmunutit quitaxtuy pi acxtum tatacnutit
Cristo c-xtahuaxni, huampi na quitaxtuy
pi acxtum talakastakuanantit calinin sampi
canajlayatit pi yama tlanca xlitlihuaka
Dios huantu limalakastakuanilh calinin, na
scujma c-milatamatcan. 13 Xapulana huixin
xaktzankataydn, usu xtachund ninin xlapatit
caj xpalacata huantu xkalhiyatit xalixcajnit
mintalakalhincdn, chu pi huixin ni judios
lacachintit ni xkalhiyatit xlimapaksin tu
namakantaxtiyatit. Huampi nialh chuna lapatit
sampi hua chu Dios camaxquinitan xasasti

milatamatcan xtachund lantla maxquilh Cristo
acxni malakastakuanilh calinin, chu na «caj
xpalacata Cristo xla camatzankananin xlipacs
mintalakalhincan. 14 Lantla tatzoktahuilanit c-
xlimapaksin Dios pi huanti ni namakantaxtly
huantu antda huan, naxokonan caj xpalacata
xtalakalhin, huampi Dios tlan tlahualh pi hua
naxokonaniy Cristo xpalacata quintalakalhincan
huantu xtlahuanitahu, chu quitaxtuy
pi xlakahuilanihu, sampi xla tamastalh
naxtokohuacacan c-cruz. Xtachuna quitaxtuy pi
hua quintalakalhin pacs anta taxtokohuacakoca
Cristo c-cruz. 15 Caj xpalacata pi Cristo nilh c-cruz
quimpalacatacan, Dios chuna limakatlajakolh
xlipacs yama akskahuinin huanti ni tasiyuy
huampi kalhikoy litlihuaka, chu limapaksin
caunin, chu mamaxanikolh c-xlacatincan
lilhuhua laquimpi pacs tlan naucxilhkoy.

Caj xman hud calitzaksahu lantla nakalhiyahu
huantu andn c-akapun

16 Cana huixin, cuintaj catlahudtit pi niti
nacamakacanajlayan pala nacahuanicanatit
huantu luhua atzind milimakantaxtitcdn c-
milatamatcan, chuna pala tu lihuayatit, usu
likotnanatit, pala tu ya quilhtamacu tucuhuini
nalimaxtuydtit laquimpi namapascuajniyatit,
usu pala lantla acxni skatandn, usu acxni
lihuancdn pala ti nascuja. 17 Xlipacs yuma
huantu chund xtlahuakoy judios, Dios chuna
xlimapaksikonit laquimpi nalilacapastackoy
huantu alistalh namaklhtinankoy xlakskatan,
huampi cumu chu aya quilanitanchi

Cristo xlipacs yuma huantu quilitlahuatcan
xuanit nialh tu xlakasi. 18 Ni catamastatit
nacaakskahuimiyan tama huanti masiyukoy
tanuj talacapastacni, huanti huankoy pi luhua
xafuerza nalakataquilhputacan dangeles, chu
luhua tlanca catzikoy caj xpalacata tu mat Dios
limalacahuanikonit, huampi ni hud xtaluloktat
Dios huantu lichihuinankoy, huampi huata
caj xman hud xtalacapastacnicdn huantu
acstupalacsacxtukonit. 19 Huanti chuna
kalhikoy xtalacapastacnicdn quitaxtuy pi nialh
lacasquinkoy namapaksikoy xpuxcucan, sampi
quin huanti lipahuanahu Cristo litaxtuyahu
xtachund lantla xmacni, chu xlad litaxtuy
quiakxekacan huanti quincapuxculenan
laquimpi acxtum tlan nalatamayahu, chu
nalamaktayayahu c-quintacanajlacdn xtachuna
lantla lilhcahuilinit Dios naquincamaktayayan.
20 Lapi xlicana pi huixin aya acxtum taninitantit
Cristo, chu anta laksputli lantla natzaksayatit
namakantaxtiyatit huantu nitd xlakasi, caj
lilakaputza xtasmanincan chixcuhuin laquimpi
chuna nalakmaxtuyatit milistacnacdn, ¢tuhuan
chinchu xpalacata chunatiya timakantaxtiyatit
huantu lilakaputza xtalacapastacnican
chixcuhuin, 21xtachund la huancan: “ni caxamatit
yuma tipatu sampi lihuancan”, “Ni calihuaydntit
tama tahuay”, “ni calixamatit mimacancan
sampi namaxcajualiyan, chu nalakalhiy
milistacna”? Chu acxni chuna lihuancan hui ti
pacs canajlaputun. 22 Xlipacs tama limapaksin
caj <xtalacapastacnican chixcuhuin, ni lay
lacuan chixcuhuin naquincalimaxtuyan, usu

nalakpalikoy xalixcajnit quintalacapastacnicdn,
sampi acxni tu nalilaya, usu td nalitlahuaya,
antiya quitamactay, sampi acxnitiyd laksputa,
usu laclay. 23 Xlicana pi huanti chund masiyuy,
takaxmata lampala acstaca tachihuin sampi
mat naquincamaktayayan lantla tlak tlan
cacninanin naquincalimaxtuydn, hasta huankoy
lantla caj kas naacstumacatzanicanahu c-
quintiyatlihuacan laquimpi cax smalhua
nahuanahu acxni lakataquilhputananahu,
huampi antiya quitamactay sampi ni tzinu
hud quincamaktayaydn malaksputuyahu yama
huantu xlicana maxcajualiy quilistacnacan,
chu ni natlahuayahu nitlan xtatlahuaputu
quintiyatlihuacan.

3

1 Hud xpalacata, quit ccalihuaniyan, cumu
huixin xtachund pi aya talakastakuananitantit
Cristo calinin, chu kalhiyatit sastilatamat, pus hua
chu tu militlahuatcan pi caj xman hua catzaksatit
lantla nakalhiydtit huantu anan c-akapun antani
huilacha cristo c-xpaxtun Quintlatican Dios. 2 Caj
xman hud caucxilhlacachipitit huantu anan c-
akapun, chu ni huantu unu andan catiyatna.
3 Sampi huixin xtachund pi aya taninitantit Cristo,
quitaxtuy pi milatamatcan huantu xapulana
xlilapatit aya laksputnit, chu hua chu yama
xasasti latdmat huantu kalhiyatit, hua likalhiyatit
sampi milatamatcan macxtum tahuanitantit
xlatamat Cristo, na xtachuna lantla xlatamat
Cristo macxtum tahuanitantit xlatamat Dios.
4 Hud xpalacata acxni Cristo, huanti camaxquin

xasasti milatamat, namimpalay xlimaktuy, huixin
na natapaxuhuayatit c-lilakatit xputacacchin
antani xla hui.

Pablo lacasquin  pi  colosenses hua
calilatamakolh xasasti xlatamatcan

5 Quit ccahuaniydn pi maktum calakmakéntit
xlipacs huantu nitlan xtlahuayatit: nialh pala
chatum ti caxakatlilh tanuj puscat pala hui
xpuscat, usu xchixcu, chu niti catlahualh huantu ni
mininiy, na ni caj xman hud caputzatakchokotit
lantla namakapaxuhuayatit mimacnican, na
ni pala cata catuhua calakpuhualacapitit
huantu stlan nakalhiyatit catuxdhuat, lapi
chund xtlahuatit quitaxtuy pi huata hua luhua
xlitakatzankatit xtachund lantla mimpuchinacan
tlahuayatit. 6 Dios luhua snun xcajniy, chu
ni ucxilhputunkoy xlipacs huanti chuna
lamakd, chu hasta namapatinikoy huanti
caj xman lakachixcuhuimakankoy. 7 Xlipacs
yuma huantu ccahuaninitdn pi nitldan, na
hua wumincha quilhtamacd xmaktlahuayatit
acxni ni xalipahuanatit Cristo. 8 Huampi
hua chy pacs lakmakankgtit tama huantu ni
camininiydn, xtachund la tasitzin, takahu,
talalikaman, chu talamakasitzin, chu tu caj
aklakud, chu laclixcajnit tachihuin =xuanatit.
9 Nitu calaliakskahuipitit sampi huixin aya
titaxtuninitantit huantu xamakan xlilapatit
mintapuhuancan, xahua huantu lixcdjnit
xtlahuayatit. 10 Hua chu aya catzaksatit hua
lantla akstitum nalatapayatit sampi xasasti
kalhiyatit mintayatcan huantu Dios camaxquin,

chu chali chali sastimpatit hasta lantla lihuana
nalakapasatit lantla lacasquin nalatamayahu
Dios huanti quincamalacatzuquinitan. 11 Hua
chd nialh luhua xafuerza pala huix griego,
usuchi judio, chuna pala -circuncidarlanita
xtachund lantla tlahuakoy judios, usu nita
circuncidarlanita; pala huix xala makat
tanitampi, usu caj lacatza quintahuila la
quintachiqui; pala calakuan lapat, usu pala
tamahuacanita laquimpi namascujucana
xtachund la tachin, tamd nialh td huamputun,
usu kalhiy xlakasi, huata xman hua kalhiy
xlakasi pi nalipahuanahu Cristo, sampi xla
acxtum quincalakalhamandn, chu lacxtum
quincalipulhcayan.

12 Dios luhua lipecua capaxquiyan, chu
calacsacnitdn  laquimpi  pacs  xlakskatan
nalitaxtuyatit. Pus huantu akstitum calatapatit,

calalakalhamantit, tlan cacatzitit, cacs
calacahuantit, ni tuncan casitzitit pala ti calahua
nacahuaniyan. 13 Capaxuhuanalipini pala

hui ti natlahuaniyan huantu nitlan, huix ni
casitzini, huata camatzankanani, xtachuna
lantla quincamatzankananinitan Cristo na
chund calamatzankananihu. 14 Huampi huantu
luhua atzinu nacamaakstitumiliyan pi xaxlicana
nalakalhiniyatit tapaxquitat, sampi hua yuma tu
xlicana macxtum tlahuanan. 15 Chu hua Cristo
cacamaxquin tatancsni c-minacucdn, sampi
hua calilacsacnitan Dios laquimpi nalitaxtuyatit
huatiya aktum xmacni Cristo, hud xpalacata
ccalihuaniydn pi niucxni tipatzankayatit
lantla napaxcatcatziniyatit huantu tlahuanit c-

milatamatcan.

16 Niucxni capatzankatit tama lilakatit
xtachihuin  Cristo tu mastay laktaxtut,
antiyd catahui c-minacucdn la xamalana.
Calamaakpuhuantinitit nalipahuanatit, chu
tancs calalitakalhchihuinantit xtachihuin
lantla ti xlicana lakapasa. Xankalhin
calimaxquitit paxcatcatzinit Dios lantla lipaxuhu
natliniyatit salmos, =xahua lacuan tatlin tu
nalimaxquiyatit cacni. 17 Na xlipacs huantu
xtlahuatit, usu xlichihuinantit, cacatzitit pi
hua Cristo makapaxuhuapdtit, chu chuna
calipaxcatcatzinitit =~ Quintlatican Dios caj
xpalacata Cristo.

Pablo lacasquin pi acxtum
calakalhakaxmatkolh huantu lalimapaksikoy

18 Huixin lacchajan huanti puchuhuayatit,
lipaxuhu calakachixcuhuitit minchixcucan,
sampi xlicana hua yuma lakatiy Quimpuchinacan
acxtum nalamaktayalipinatit huixin huanti
lipahuangtit. 19 Chu huixin chixcuhuin huanti
puchuhuayatit, huantu tlan capaxquikdtit, chu
calakalhamankgtit mimpuscatcan, chu lacatitum
catachihuinantit, ni caj casitzinitit.

200 Na chund huixin caman huanti hui
minatlatnacan, lipaxuhu cakalhakaxpattit huantu
calimapaksicanatit, sampi xlicana pi chuna
lakatiy Quimpuchinacan. 2! Na chund huixin
xanatlatna huanti huilaké mincamancadn, ni
huatiyd pi calacaquilhnikgtit mincamancan
laquimpi ni caj tlakaj nalakoy, chu napuhuankoy
pini paxquikocan.

22 Xlipacs huanti tamahuakocanit
mascujumakoca xtachuna la tachin, lipaxuhu
cakalhakaxpattit huanti camascujuman,

xaliankalhin tancs cascujnitit, ni caj Xman
acxni man caucxilhmdn, huampi xlipacs
minacucan  cascujtit, cacatzitit xtachuna
lampala hua Cristo scujnipatit. 23 Xlipacs
huantu xliscujtit, xlipacs mintapaxuhuancan
nalitlahuayatit, lacatancs cacatzitit xtachuna
lampala hua scujnipatit Quimpuchinacan,
chu ni hua chixcuhuin. 24 Cacatzitit pi
hua Quimpuchinacan nacamaxquiyan
mintataquincdn  huantu  xla malacnunit
namaxquikoy xlipacs huanti nalipahuankoy.
Sampi hua liscujpatit Cristo huanti xaxlicana
mimalanacan ti nakalhakaxpatatit huantu xla
calimascujuyan. 25 Huampi xlipacs huanti caj
xman hud tlahuamako talakalhin, xlacan na
namaklhtinankoy xtaskahucdn, huampi caj
namaxokonikocan chuna lantla mininiy xlipacs
huantu nitlan tlahuakonit, sampi xla ni caj
lacsacpaxquinan.

4

I Na chund huixin malananin huanti kalhiyatit
xatastan miscujnican, chu mascujukoyatit lantla
lacasquindtit, tlan cacatzinikgtit, chu ni taji
tlihuaka caaktlakahuacakotit, sampi lacatancs
cacatzitit pi huixin na nacatatlahuayan cuenta
acxni namacamastaydtit mintascujutcan c-
xlacatin yama chatum Quimpuchinacan huanti
huilacha c-akapun, xlipacs huantu tlahuanitantit
unu catuxahuat.



COLOSENSES 4:2 xvii COLOSENSES 4:9

2 Ankalhin catlahuatit mioracioncan, ni cataxla-
juanitit, chu capaxcatcatzinitit caj xpalacata
huantu tlahuanit c-milatamatcan. 3 Chu na
ccasquiniyan litlan pi naquincapalacasquinatit c-
mioracioncdn, laquimpi hua Quimpuchinacan
namapuhuanikoy tachixcuhuitat pi
camalacquikolh xnacucan laquimpi quin tlan
nacliakchihuinanikgyahu  xtachihuin Cristo
huanti lhuhua xlacan ni alakapaskoy, huacha
tu clipatinamajcud c-pulachin. 4 Casquinitit
Dios pi caquimaktdyalh laquimpi huantu
tlan naclitakalhchihuinankoy, chu lacatancs
nacmasiyuy xtalacapastacni chuna lantla
quilitladhuat.

5 Cana huixin, ni calimakaxtdktit quilhtamacu
caj chunata natitaxtuy, huata caputzatit
lantla tancs natakalhchihuinankoyatit
huanti ni lipahuankoy Cristo. 6 Acxni
natakalhchihuinankoyatit ni caj aklakua tu
tihuanikoyatit, huata lacatitum calichihuinantit
tachihuin huantu makapaxuhuanan, chu pala
hui ti tu cakalhasquinan tancs cakalhtitit lantla
camininiyan.

Pablo ahuata xakatlilacan

7 Hua quintalacan Tiquico huanti lipaxuhu
quimaktayanit lantla cscujnanima Quintlaticén,
man nacaleniyachdn yuma quincarta, chu
nacalitachihuinandn lantla quit clama. & Hud
xpalacata ccalimalakachanimachan laquimpi
nacahuaniyan pi tlan clamahu, chu chuna
huixin nakalhiyatit tapaxuhudn. 9 Hua acxtum
ctamacamacha Onésimo ti na luhua cpaxquiyahu,

yuma quintalacdn na chund Iuhua acxtum
quincamaktayaman, masqui xlicana pi hua
xapulana antd lacxtum xcatalamachan. Hua
xlacdn nacalitakalhchihuinanachdan lantla td unu
cliscujmahu.

10 Quintalacan Aristarco, huanti acx-
tum ctatanuma c-pulachin, lipaxuhu
caxakatlilacamachdn, na chuna Marcos
xXtapuxnimat Bernabé. Huixin aya catziyatit
xati tama Marcos, pus acxni x14 nacalakanachan
lipaxuhu namakamaklhtinandtit. 11 Na chuna
lipaxuhu caxakatlilacamachdn quintalacan
Jesus huanti na litapacuhuiy Justo. Hua lantla
xlipacs natalanin judios ti lipahuankoy Jesus,
caj xman hua yuma kalhatutu huanti chu
quimaktayamakg lantla nacliakchihuinanahu
xtapaksit Dios, chu luhua xlicana clipaxuhuay

lantla tancs quimaktayakonit. 12 Chu
na chund caxakatlilacamachan chatum
xala  c-mincachiquincan, yunu liscujma
Quimpuchinacan huanican Epafras. Xla

ankalhin calacapastacman acxni ctlahuayahu
oracion, capalacasquinan pi chunatiya akstitum
nalipahuanatit, chu xlipacs minacucan
natlahuayatit xtalacasquin Dios. 13 Xlicana
pi quit tlan cmaluloka lantla calacapastacan
Epafras, chu na chund natalanin ti xalanin c-
Laodicea chu c-Hierdpolis. 14 Chu na lipaxuhu
caxakatlilacamachdn xatapaxquin doctor Lucas,
xahua Demas.

15 Catlahuatit litldn caquixakatlinikgtit tama
natalanin huanti huilakd c-Laodicea. Na
chund caquixakatlinipitit Ninfa, chu xlipacs

yama natalanin huanti tamacxtumikoy c-xchic.
16 Acxni chu huixin nalikalhtahuakakoyatit
yuma quincarta, catlahuatit litlan chuna
camacapinikopitit natalanin ti tamakstokkoy c-
Laodicealaquimpina nalikalhtahuakakoy xlacan.
Chu antd na nacamaxquipalacanatit mactum
litum quincarta, pus camaklhtinampitit laquimpi
nalikalhtahuakayatit. 17 Catlahuatit litlan
cahuanitit quintalacan Arquipo pi cmacanimacha
tachihuin, chu chunad cuaniy: “Cana huix, luhua
catlahua litlan, lihuana camakantaxti mintascujut
huantu lilacsacnitan Quimpuchinacan.”

18 Pus chu quit, Pablo, man quimacén, chu
quiletra ccalitzoknimdn yuma ahuatiya actzu
tachihuin huantu naccahuaniyan. iNiucxni
tipatzankayatit pi quit ctanuma c-pulachin!
Clacasquin pi Dios ankalhin, chu xcatzit
nacasiculanatlahuayan.

